
Riżoluzzjoni tal-Parlament Ewropew dwar l-implimentazzjoni tar-
rakkomandazzjonijiet tar-rapport Goldstone 

Il-Parlament Ewropew,

– wara li kkunsidra d-Dikjarazzjoni Universali tad-Drittijiet tal-Bniedem tal-1948,

– wara li kkunsidra l-Patt Internazzjonali dwar id-Drittijiet Ċivili u Politiċi (ICCPR) tal-
1966,

– wara li kkunsidra l-Patt Internazzjonali dwar id-Drittijiet Ekonomiċi, Soċjali u Kulturali 
(ICESC) tal-1966,

– wara li kkunsidra r-Raba’ Konvenzjoni ta' Ġinevra tal-1949 dwar il-Protezzjoni ta' 
Persuni Ċivili fi Żmien ta' Gwerra,

– wara li kkunsidra l-Konvenzjoni tan-Nazzjonijiet Uniti tal-1989 dwar id-Drittijiet tat-
Tfal,

– wara li kkunsidra r-Riżoluzzjoni A/HRC/S-9/1 dwar il-vjolazzjonijiet gravi tad-drittijiet 
tal-bniedem fit-Territorju Palestinjan Okkupat, b’mod partikolari minħabba l-attakki 
militari Iżraeljani ta’ dan l-aħħar kontra l-Medda ta' Gaża okkupata, adottata mill-Kunsill 
tad-Drittijiet tal-Bnieden tan-Nazzjonijiet Uniti (UNHCR) fit-12 ta’ Jannar 2009 fid-
Disa’ Sessjoni Speċjali tiegħu,

– wara li kkunsidra r-Riżoluzzjoni A/HRC/RES/S-12/1 dwar is-sitwazzjoni fir-rigward tad-
drittijiet tal-bniedem fit-Territorju Palestinjan Okkupat, inkluża Ġerusalemm tal-Lvant, 
adottata mill-UNHCR fis-16 ta’ Ottubru 2009 fit-Tnax-il Sessjoni Speċjali tiegħu,

– wara li kkunsidra r-Riżoluzzjonijiet A/RES/64/10 u A/RES/64/254 tal-Assemblea 
Ġenerali tan-NU dwar is-segwitu għar-rapport tal-Missjoni ta’ Stħarriġ tan-Nazzjonijiet 
Uniti dwar il-Konflitt ta’ Gaża, adottati fil-5 ta' Novembru 2009 u s-26 ta’ Frar 2010 
rispettivament,

– wara li kkunsidra d-Dikjarazzjoni tat-18 ta’ Novembru 2009 mill-Presidenza f'isem l-UE 
dwar is-sitwazzjoni umanitarja f’Gaża,

– wara li kkunsidra r-rapport tal-Kapijiet ta’ Missjoni tal-UE dwar Ġerusalemm tal-Lvant,

– wara li kkunsidra l-Konklużjonijiet tal-Kunsill tat-8 ta' Diċembru 2009 dwar il-proċess 
tal-paċi tal-Lvant Nofsani,

– wara li kkunsidra r-riżoluzzjonijiet preċedenti tiegħu dwar il-Lvant Nofsani, b’mod 
partikulari dik tal-15 ta’ Jannar 2009 dwar is-sitwazzjoni fil-Medda ta’ Gaża,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi l-azzjoni tal-Unjoni dwar ix-xena internazzjonali trid tkun iggwidata minn rispett 
strett għall-prinċipji u l-objettivi tal-Karta tan-NU u l-liġi internazzjonali; filwaqt li 
jfakkar fl-istess waqt li l-liġi internazzjonali tistabbilixxi obbligi fuq stati mhux biss biex 
jirrispettaw u jħarsu l-liġi umanitarja internazzjonali imma wkoll biex jiżguraw ir-rispett 
għaliha,  

B. billi ksur tal-Konvenzjonijiet ta’ Ġinevra jippermetti l-eżerċizzju ta’ ġurisdizzjoni 
universali għal delitti internazzjonali serji, bħal m’huma d-delitti tal-gwerra, delitti kontra 
l-umanità, it-tortura u l-ġenoċidju,

C. billi, minħabba r-relazzjonijiet kuntrattwali tal-UE mal-Iżrael u l-pożizzjoni tagħha bħala 
d-donatur prinċipali lill-Palestinjani, l-UE u l-Istati Membri tagħha għandhom 
responsabilità partikolari li jiżguraw rispett sħiħ għal-liġi internazzjonali tad-drittijiet tal-
bniedem u umanitarja minn pajjiżi sħab ġirien b’mod partikolari, skont l-Artikoli 8 u 21 
tat-Trattat tal-UE,

D. billi l-Missjoni ta’ Stħarriġ tan-NU dwar il-Konflitt ta’ Gaża, immexxija mill-Imħallef 
Richard Goldstone, ingħatat il-mandat fit-3 ta’ April 2009 mill-Kunsill tad-Drittijiet tal-
Bniedem tan-NU ‘biex tinvestiga l-vjolazzjonijiet kollha tal-liġi internazzjonali tad-
drittijiet tal-bniedem u tal-liġi umanitarja internazzjonali li setgħu twettqu fi kwalunkwe 
żmien fil-kuntest tal-operazzjonijiet militari li tmexxew f’Gaża waqt il-perjodu mis-27 ta’ 
Diċembru 2008 sat-18 ta’ Jannar 2009, kemm jekk qabel, matul jew wara dan il-perjodu’,

E. billi l-mandat inizjali, li kien approċċ imxaqleb fuq naħa waħda, ġie mwessa’ fuq talba ta’ 
Richard Goldstone, Kap tal-Missjoni, bil-għan li jkunu indirizzati kif jixraq il-partijiet 
kollha tal-konflitt, jiġifieri l-Iżrael, l-Awtorità Palestinjana, l-amministrazzjoni de facto 
tal-Ħamas f’Gaża u gruppi Palestinjani armati,

F.  wara li kkunsidra d-deċiżjoni tal-Gvern tal-Iżrael li ma jikkoperax mal-Missjoni ta' 
Stħarriġ tan-NU u r-rifużjoni impliċita tiegħu li lill-Missjoni ma jagħtihiex aċċess għal ġo 
Gaża, ix-Xatt tal-Punent u n-nofsinhar tal-Iżrael,

G. billi l-offensiva militari ta’ tliet ġimgħat mill-Forzi tad-Difiża Iżraeljani fil-Medda ta’ 
Gaża irriżultat fil-vjolazzjoni tad-drittijiet tal-bniedem tal-massa tal-poplu Palestinjan, 
fejn talanqas inqatlu 1 440 Palestinjan, inklużi 431 tifel u tifla u 114-il mara, u 'l fuq minn 
5 300 Palestinjan sfaw midruba, u fil-qerda mifruxa kullimkien tal-infrastruttura 
Palestinjana, fejn hu stmat li nqerdet għalkollox 22 000 binja, inkluża 4 230 dar meqruda; 
billi, fl-istess żmien, waqt dan il-konflitt li seħħ f’Gaża u fin-nofsinhar tal-Iżrael ġew 
maqtula 13-il Iżraeljan, 

H. billi l-Ħamas u gruppi armati Palestinjani oħra llanċjaw madwar 8 000 rokit għal ġon-
nofsinhar tal-Iżrael mill-2001 'l hawn, inklużi attakki waqt waqfien mill-ġlied miftiehem 
bejn l-Iżrael u l-Ħamas fit-18 ta’ Ġunju 2008; billi l-Karta tan-NU, b’mod partikolari l-
Artikolu 51 tagħha, tipprovdi b’mod espliċitu għad-dritt tad-difiża tal-persuna individwali 
u kollettiva f’każ ta’ attakk armat,

I. billi l-waqfien mill-ġlied sikwit inkiser miż-żewġ naħat u ma wassalx għat-tneħħija tal-
imblokk Iżraeljan fuq il-Medda ta’ Ġaża kif kien miftiehem mill-partijiet, fejn kien hemm 
kriżi umanitarja profonda li affettwat il-popolazzjoni kollha tal-medda u fejn kien hemm 
titjib limitat tas-sitwazzjoni fix-Xatt tal-Punent,

J. billi r-rapport tal-Missjoni ta’ Stħarriġ tan-NU ppubblikat fil-15 ta’ Settembru 2009 
ikkonkluda li kemm l-Iżrael u kemm il-Ħamas ikkommettew vjolazzjonijiet serji tal-liġi 
internazzjonali tad-drittijiet tal-bniedem u tal-liġi umanitarja internazzjonali waqt il-
konflitt ta’ Gaża, li wħud minnhom jikkostitwixxu delitti tal-gwerra, u possibilment 
delitti kontra l-umanità, u li l-ebda naħa ma wettqet xi investigazzjonijiet kredibbli dwar 
il-vjolazzjonijiet allegati jew ħadet xi passi serji biex iżżomm lill-ħatja responsabbli,  

K. billi, fit-Tnax-il Sessjoni Speċjali tal-UNHCR, l-Isvezja f’isem il-grupp tal-UE rrimarkat 
li ''-UE konsistentement fakkret lill-partijiet kollha tal-konflitt fl-obbligi tagħhom skont 
il-liġi internazzjonali’ u li ‘prijorità tad-drittijiet tal-bniedem li hija ewlenija għall-UE hija 
li tiġi miġġielda l-impunità’; billi l-Istati Membri tal-UE madankollu ħadu pożizzjonijiet 
differenti waqt l-Assemblea Ġenerali tan-NU fil-5 ta' Novembru 2009,

L. billi, fir-riżoluzzjoni tagħha tas-26 ta' Frar 2010, l-Assemblea Ġenerali tan-NU tenniet l-
istedina tagħha kemm lill-Iżrael kif ukoll lin-naħa Palestinjana biex imexxu 
investigazzjonijiet kredibbli u talbet aktar rapporti fi żmien ħames xhur,

M. billi l-oganizzazzjonijiet tas-soċjetà ċivili Iżraeljani u Palestinjani kellhom rwol kruċjali 
fl-iffaċilitar tal-aċċess tal-Missjoni ta’ Stħarriġ tan-NU għall-informazzjoni, testimonjanzi 
u evidenza, peress mmoniterjaw mill-qrib u r-rappurtaw dwar passi meħuda minn kull 
parti biex jintlaħaq approċċ pass pass għar-responsabilizzazzjoni u peress li komplew 
jagħmlu pressjoni fuq kemm il-komunità internazzjonali kif ukoll fuq il-partijiet kollha 
konċernati bil-għan li jiġu stabbiliti mekkaniżmi ta’ investigazzjoni indipendenti u 
imparzjali,

N. billi l-organizzazzjonijiet mhux governattivi Iżraeljani tad-drittijiet tal-bniedem qed 
jiffaċċjaw kampanja ta’ defamazzjoni, li hija intiża biex tiskredita lil dawk li jsemmgħu 
leħinhom kontra l-politiki Iżraeljani fit-Territorji Palestinjani Okkupati; filwaqt li jinnota 
li l-attakki żdiedu immedjatament wara l-pubblikazzjoni tar-rapport Goldstone; billi, fl-
istess żmien, il-Kumitat Kostituzzjonali tal-Knesset huwa mistenni li fis-17 ta’ Marzu 
jadotta abbozz ta’ liġi severament restrittiva appoġġata mill-gvern, li tkun tirrikjedi li l-
organizzazzjonijiet mhux governattivi (NGOs) jirreġistraw bħala organizzazzjonijiet 
politiċi u jirrevokaw l-istatus karitattiv tagħhom, u b’hekk tiġi ristretta l-abilità tagħhom li 
jirċievu fondi minn entitajiet politiċi barranin u jiżdied il-monitoraġġ min-naħa tal-Istat 
tal-attivitajiet tal-NGOs;

1. Jenfasizza li r-rispett għal-liġi internazzjonali tad-drittijiet tal-bniedem u l-liġi umanitarja 
internazzjonali mill-partijiet kollha u fiċ-ċirkostanzi kollha jibqa' prekondizzjoni 
essenzjali sabiex tinkiseb paċi ġusta u dejjiema fil-Lvant Nofsani;

2. Ifakkar lill-komunità internazzjonali fir-responsabilità tagħha li tiżgura r-
responsabilizzazzjoni għal vjolazzjonijiet serji u jenfasizza li l-ebda stat jew grupp armat 

għandu jkun 'il fuq mil-liġi;

3. Ifakkar lill-UE u lill-Istati Membri tagħha fl-obbligu legali tagħhom bħala Partijiet 
Kontraenti Għolja tal-Konvenzjonijiet ta' Ġinevra li jiżguraw rispett għal dawn il-
konvenzjonijiet fiċ-ċirkustanzi kollha u ifakkar lill-Istati Membri tal-UE li l-politika 
esterna tal-UE hija bbażata fuq il-promozzjoni tal-liġi internazzjonali tad-drittijiet tal-
bniedem u fuq ir-rispett għaliha; iqis li n-nuqqas ta’ responsabilità għad-delitti tal-gwerra 
u vjolazzjonijiet gravi oħra tad-drittijiet tal-bniedem mhux biss tkun meqjusa bħala ksur 
tal-liġi internazzjonali, imma tkun iddgħajjef serjament u tikkomprometti l-azzjoni 
esterna tal-UE;

4. Jistieden lir-Rappreżentant Għoli tal-Unjoni għall-Affarijiet Barranin u l-Politika tas-
Sigurtà u lill-Istati Membri biex jaħdmu ħalli jkun hemm pożizzjoni komuni b'saħħitha 
tal-UE rigward is-segwitu tar-rapport tal-Missjoni ta’ Stħarriġ dwar il-konflitt f’Gaża, li 
b'mod pubbliku titlob l-implimentazzjoni tar-rakkomandazzjonijiet tiegħu u li min hu ħati 
jwieġeb għall-vjolazzjonijiet kollha tal-liġi internazzjonali, inklużi d-delitti allegati tal-
gwerra, filwaqt li tħeġġeġ liż-żewġ naħat biex imexxu investigazzjonijiet li jissodisfaw l-
istandards internazzjonali ta' indipendenza, imparzjalità, trasparenza, prontezza u 
effikaċja fi żmien ħames xhur, f'konformità mar-Riżoluzzjonijiet tal-Assemblea Ġenerali 
tan-NU A/RES/64/10 and A/RES/64/254, u titlob li l-persuni kollha responsabbli tad-
delitti allegati jinżammu responsabbli li jagħtu kont;

5. Iqis li s-sottomissjonijiet magħmula mill-Iżrael, l-Awtorità Palestinjana u l-Ħamas lill-
korpi tan-NU b’rispons għar-Riżoluzzjoni tal-UNGA A/RES/64/10 juru li l-ebda waħda 
mill-partijiet relevanti għadha ma ħadet il-passi meħtieġa biex tmexxi investigazzjonijiet;

6. Jistieden lir-Rappreżentant Għoli tal-Unjoni għall-Affarijiet Barranin u l-Politika tas-
Sigurtà u lill-Istati Membri, għalhekk, biex jużaw l-għodod legali u diplomatiċi li 
għandhom għad-dispożizzjoni tagħhom biex iħeġġu lill-partijiet kollha kkonċernati biex 
imexxu immedjatament investigazzjonijiet indipendenti, imparzjali u kredibbli dwar il-
vjolazzjonijiet rerji rrapportati mill-Missjoni ta’ Tkixxif tan-NU;  jistieden lir-
Rappreżentant Għoli biex tivvaluta wkoll ir-riżultati tal-investigazzjonijiet tal-Iżrael u tal-
Ħamas u biex tirrapporta lura lill-Parlament dwar dawn il-valutazzjonijiet;

7. Jistieden lir-Rappreżentat Għoli tal-Unjoni għall-Affarijiet Barranin u l-Politika tas-
Sigurtà u lill-Istati Membri sabiex jimmoniterjaw b'mod attiv l-implimentazzjoni tar-
rakkomandazzjonijiet inklużi fir-Rapport Goldstone permezz ta' konsultazzjoni mal-
partijiet kollha tal-konflitt, il-missjonijiet esterni tal-UE u mal-NGOs f’dan il-qasam, u 
biex joħorġu stqarrijiet dwar l-istat tal-investigazzjonijiet; jitlob li r-rakkomandazzjonijiet 
u l-osservazzjonijiet relatati jiddaħħlu fid-djalogi tal-UE maż-żewġ naħat, kif ukoll fil-
pożizzjonijiet tal-UE f’fora multilaterali; jistieden lill-UE, fl-istess ħin, biex tappoġġa 
b’mod attiv lill-partijiet kollha tal-konflitt waqt l-implimentazzjoni tar-
rakkomandazzjonijiet tar-rapport Goldstone;

8. Jiġbed l-attenzjoni lejn il-fatt li l-Assemblea Ġenerali, fit-talba mtennija tagħha tas-26 ta’ 
Frar 2010 lis-Segretarju Ġenerali tan-NU, talbitu jirrapporta lura wara ħames xhur ‘bil-
għan li titqies azzjoni ulterjuri, jekk ikun meħtieġ, mill-organi u l-kopi relevanti tan-NU, 
inkluż il-Kunsill tas-Sigurtà'; jistieden lill-UE biex tappoġġa b’mod attiv lis-Segretarju 

Ġenerali fl-analiżi tal-implimentazzjoni mill-partijiet kollha tar-rakkomandazzjonijiet 
inklużi fir-rapport Goldstone;

9. Jistieden lid-Delegat tal-UE għall-Uffiċċju tas-Segretarju Ġenerali tan-NU biex 
jirrapporta lura lill-Parlament fi żmien tliet xhur dwar il-progress li jkun sar mill-partijiet 
kollha tal-konflitt fl-implimentazzjoni tar-rakkomandazzjonijiet tar-rapport Goldstone; 

10. Jistieden lid-Delegazzjoni tal-UE f’Tel Aviv, Ġerusalemm u Ramallah biex tirrapporta 
lura lill-Parlament fi żmien tliet xhur dwar il-progress li jkun sar mill-Iżrael u min-naħa 
Palestinjana fl-implimentazzjoni tar-rakkomandazzjonijiet tar-rapport Goldstone; 

11. Jistieden lill-UE, kif irrakkomandat fir-rapport Goldstone, biex tappoġġa kumitat 
indipendenti ta’ esperti internazzjonali dwar il-liġi internazzjonali u l-investigazzjonijiet 
kriminali biex jimmoniterja u jivvaluta l-effikaċja u l-ġenwinità tal-investigazzjonijiet 
domestiċi mwettqa mill-partijiet tal-konflitt;

12. Jiġbed l-attenzjoni għall-fatt li Stat li jkun responsabbli għal att illegali għandu obbligu li 
jagħmel riparazzjoni sħiħa għat-telf jew feriti kkawżati u li l-liġi internazzjonali 
tirrikonoxxi d-dritt tal-vittmi għal rimedju effettiv u riparazzjonijiet għall-ħsara jew telf li 
jirriżultaw mill-vjolazzjonijiet tad-drittijiet tal-bniedem;

13. Japprova r-rakkomandazzjonijiet l-oħra tar-rapport Goldstone li jiffokaw fuq 
vjolazzjonijiet serji oħra tal-liġi internazzjonali li qiegħel jikkommeti l-Iżrael fit-
Territorju Palestinjan Okkupat, u jistieden lill-Iżrael biex immedjatament ineħħi l-
imblokk minn fuq il-Medda ta' Gaża, biex jiżgura l-libertà tal-moviment fi ħdan it-
Territorju Palestinjan Okkupat, biex jeħles lill-priġunieri politiċi, inkluż il-Membru tal-
PLC Marwan Barghouti, u biex ineħħi l-projbizzjonijiet tal-ivvjaġġar imposti fuq il-
Palestinjani marbuta mal-attivitajiet tagħhom politiċi u tad-drittijiet tal-bniedem;

14. Itenni t-talba tiegħu biex Gilat Shalit jinħeles minnufih; jikkundanna bil-qawwa l-qtil 
f'Dubai ta' uffiċċjal tal-Ħamas u jesprimi t-tħassib tiegħu li dan il-każ jista' jxekkel l-
isforzi fl-innegozjar tal-ħelsien ta' Shalit;

15. Iqis li s-segwitu tar-rakkomandazzjonijiet tar-rapport tal-Missjoni ta’ Tfittxija tan-NU u t-
talbiet għar-responsabilizzazzjoni għandhom ikunu parti essenzjali u integrali mir-
relazzjonijiet UE-Iżrael u UE-PLO;

16. Jafferma mill-ġdid li t-titjib tal-istatus tar-relazzjonijiet bejn l-UE u l-Iżrael irid ikun 
ikkundizzjonal b’mod qawwi fuq ir-rispett strett għal-liġi internazzjonali tad-drittijiet tal-
bniedem u għal-liġi umanitarja internazzjonali, inklużi t-tneħħija immedjata tal-imblokk 
fuq il-Medda ta' Gaża, l-iffriżar totali tal-kostruzzjonijiet kollha ta' zoni ta' 
kolonizzazzjoni fix-Xatt tal-Punent, inkluża Ġerusalemm tal-Lvant, it-tmexxija ta’ 
investigazzjonijiet li jissodisfaw l-istandards internazzjonali ta’ indipendenza, 
imparzjalità, trasparenza, prontezza u effikaċja, impenji u azzjonijiet ġenwini mmirati 
lejn soluzzjoni dejjiema komprensiva tal-paċi u l-implimentazzjoni sħiħa tal-Ftehim ta’ 
Azzoċjazzjoni Temporanju bejn il-KE u l-PLO 

17. Jirrimarka li l-azzjoni militari Iżraeljana kkontribwiet b’mod gravi għat-tkissir tal-proċess 

Annapolis, u jistieden lill-UE, għalhekk, biex tieħu inizjattiva qawwija bil-għan li tagħti 
l-ħajja mill-ġdid lil dak li fadal mit-tamiet li jkun hemm soluzzjoni komprensiva 
nnegozjata tal-konflitt, billi tikkonferma l-prinċipju ta’ għarfien kollettiv ta’ Stat 
Palestinjan qabel tmiem in-negozjati tal-paċi, kif imressaq fil-proposta magħmula mill-
Ministru tal-Affarijiet Barranin Franċiż u dak Spanjol għall-għarfien kollettiv ta’ Stat 
Palestinjan; jistieden lill-Kunsill u lill-Kummissjoni, fl-istess spirtu, biex japprovaw u 
jimplimentaw ir-rakkomandazzjonijiet imfissra fir-rapport tal-Kapijiet ta’ Missjoni tal-
UE dwar Ġerusalemm tal-Lvant ta’ Diċembru 2009;

18. Jinsab imħasseb serjament minħabba l-kampanja ta’ defamazzjoni kontra l-
organizzazzjonijiet Iżraeljani tad-drittijiet tal-bniedem, inklużi l-arresti u r-restrizzjonijiet 
fuq il-moviment; iqis ukoll li l-abbozz ta’ liġi dwar ‘rekwiżiti ta’ żvelar għal dawk li 
jirċievu appoġġ minn entità politika barranija', li fiha diversi xebh mal-Liġi Russa tal-
NGOs, jitfa' fil-periklu l-eżerċizzju tal-libertà tal-espressjoni u tal-assoċjazzjoni, kif 
iggarantit mill-Artikoli 19 u 22 tal-ICCPR, li l-Iżrael huwa wieħed mill-firmatarji tiegħu, 
u jitlob lill-Knesset jirtira dan l-abbozz; iħeġġeġ lill-UE, f’dan ir-rigward, biex iqajjem il-
kwistjoni fl-ogħla livell fid-diskussjonijiet tiegħu mal-Iżrael fil-Kunsill tal-Assoċjazzjoni 
UE-Iżrael, skedata għat-23 ta’ Marzu, u jistieden lir-Rappreżentant Għoli tal-Unjoni 
għall-Affarijiet Barranin u l-Politika tas-Sigurtà biex tagħmel l-istess meta żżur l-Iżrael 
f’Marzu;

19. Hu tal-fehma li l-ġurisdizzjoni universali hija għodda effiċjenti biex tiġi infurzata l-liġi 
internazzjonali tad-drittijiet tal-bniedem u umanitarja, biex tiġi evitata l-impunità u biex 
tiġi promossa r-responsabilizzazzjoni internazzjonali;

20. Jistieden lill-Istati Membri biex jappoġġaw it-tlaqqigħ ta’ Konferenza tal-Partijiet 
Kontraenti Għolja tar-Raba’ Konvenzjoni ta’ Ġinevra, bil-għan li jiġi infurzat il-ħarsien 
tan-nies ċivili fit-Territorju Palestinjan Okkupat, inkluża Ġerusalemm tal-Lvant;

21. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni, lill-Viċi President tal-Kummissjoni/Rappreżentant Għoli tal-Unjoni għall-
Affarijiet Barranin u l-Politika tas-Sigurtà, lill-gvernijiet u lill-parlamenti tal-Istati 
Membri, lis-Segretarju Ġenerali tan-NU, lill-Mibgħut tal-Kwartett għal-Lvant Nofsani, 
lill-Gvern Iżraeljan, lill-Knesset, lill-President tal-Awtorità Palestinjana, lill-Kunsill 
Leġiżlattiv Palestinjan u lill-korpi tal-Assemblea Parlamentari Ewro-Mediterranja.


